
 
 
 

 
17. januar 2007 

 
Inatsisartut Suleriaasissaanni § 36 imm. 1 naapertorlugu apeqqutit uku Naalakkersuisunut 
apeqqutigaavut: 
 
Naalakkersuisunut apeqqutit Naalakkersuisup Tommy Marøp KNR Radioaviisikkut ulloq 
16. januar 2007 oqaaserisai pillugit. 
(Demokraatit Inatsisartuni gruppeat) 
 
Pissutigisaq: 
KNR-ip Radioaviisiagut aamma KNR-ip nittartagaagut oqaatsit uku ulloq 16. januar 2007 
tusarneqarput/atuarneqarsinnaapput. Taanna tassaavoq Naalakkersuisoq Tommy Marø: 
 
” Taanna aamma oqarpoq taama iliorsimanini aviisitigut allaaserineqaqqaarmat ingerlaannaq 
partiit tamaasa minnerunngitsumillu demokraatit kina pineqarnersoq ilisimatitsissutigisimagini.  
Demokraatineersup Palle Christiansenip naalakkersuisunut apeqquteqaatigaa naalakkersuisuni 
ilaasortaq aalakoorluni politiinut saaffiginnissimasoq kinaanersoq.” 
 
Demokraatit arlaannaalluunniit Naalakkersuisumit Tommy Marømit allamilluunniit 
Naalakkersuisuneersumit pisumut tunngasumik attavigineqarsimanngilaq. Inussiarnersaarluta 
ATASSUTip allattoqarfianut saaffiginnikkatta Demokraatit ilisimatinneqarput aammattaaq 
ATASSUTip allattoqarfia ilisimatinneqarsimanngitsoq. Taamatuttaaq Kattusseqatigiit Partiiata 
allattoqarfiat attavigineqarsimanngilaq. 
 
Tamanna tunngavigalugu Naalakkersuisunut uppernarsaqquarput qanoq ililluni Naalakkersuisup 
Tommy Marøp partiit ataasiakkaarlugit attavigisimanerai. E-mailip allaganngornera 
allakkalluunniit Naalakkersuisut akissutaannut ilannguteqquneqarput. 
 
Aammattaaq Naalakkersuisunut nalunaajaqquneqarpoq Naalakkersuisup Tommy Marøp 
oqaaserisai qanoq kinguneqartitsissanersut partiit tamarmik attavigisimallugit 
uppernarsarsinnaanngippagu, taamalu inuiaqatigiit salloqittarsimallugit. 
 
Naalakkersuisup Radioaviisimut oqaaserisaasa malitsigisimavaat innuttaasut ilaat 
isumaqalersimagamik Demokraatit ”ilisimanerusut akerleralugit naammagittaalliuinnartut”. 
Demokraatit erseqqissarusuppaat pisoq manna suliassiissutiginnginnatsigu pointinik 
akikinaariniaannarluta. Suliassiissutigaarput isumaqaratta inuiaqatigiinnut tamanut 
soqutiginarmat paasissallugu Naalakkersisunut ilaasortap sorliup politiivut ulapeqisut 
angerlaassinnaannginneraanni aperisinnaagamigit. 
 
Apeqqutit tuaviornerpaamik akeqquneqarput ulloq 1. februar 2007 killigalugu. 
 
 
 

 


